
Y PWYLLGOR LLYWODRAETH LEOL A THAI

COFNODION CYFARFOD Y PWYLLGOR

Dyddiad: Dydd Mercher 7 Tachwedd 2001

Amser: 9.30am hyd 12.30 pm

Lleoliad: Ystafell Bwyllgora 2, Adeilad y Cynulliad Cenedlaethol 

Yn bresennol:

Aelodau:

Gwenda Thomas 

(Cadeirydd)

Castell-nedd

Edwina Hart 

(Gweinidog)

Gyr

Peter Black 

(Dirprwy Weinidog)

Gorllewin De Cymru

Janet Davies Gorllewin De Cymru

William Graham Dwyrain De Cymru

Peter Law Blaenau Gwent

Dai Lloyd Gorllewin De Cymru

Tom Middlehurst Alun a Glannau Dyfrdwy

Janet Ryder Gogledd Cymru

Yn bresennol:  

John Bader Cyfarwyddwr Tai



Stephen Phipps Y Gyfarwyddiaeth Dai

Francois Samuel Y Gyfarwyddiaeth Dai

Howard James Cyllid Llywodraeth Leol

Alan Thornton Yr Is-adran Cyllid Llywodraeth Leol

Dylan Hughes Swyddfa'r Cwnsler Cyffredinol

Y Cynghorydd Richard 
Edwards

Fforwm Cynghorau Lleol Cymru

Y Cynghorydd Mair 
Stephens

Fforwm Cynghorau Lleol Cymru

Gwilym Euros Robert Cymuned

Wyn Hobson Cymuned

Dylan Foster Evans Cymuned

Ysgrifenyddiaeth:  

Roger Chaffey Clerc y Pwyllgor 

Liz Wilkinson Dirprwy Glerc y Pwyllgor 

 

Eitem 1: Ymddiheuriadau a dirprwyon

1.  Nid oedd ymddiheuriadau na dirprwyon.
2.  

Eitem 2: Datgan buddiannau

2.1 Gwnaethpwyd y datganiadau isod:

●     Dywedodd Peter Black ei fod yn Aelod o Gyngor Dinas a Sir Abertawe ac yn Gadeirydd y 
Comisiwn Digartrefedd;

●     Dywedodd Janet Davies ei bod yn Aelod o Gyngor Cymuned Llanhari;

●     Dywedodd William Graham ei fod yn Aelod o Gyngor Bwrdeistref Sirol Casnewydd;



●     Dywedodd Peter Law ei fod yn Llywydd Fforwm Cynghorau Lleol Cymru;

●     Dywedodd Dai Lloyd ei fod yn Aelod o Gyngor Dinas a Sir Abertawe;

●     Dywedodd Janet Ryder ei bod yn Aelod o Gyngor Tref Rhuthun;

●     Datganodd Gwenda Thomas fuddiant yn eitem 7 ar Adroddiad y Gweithgor Diogelwch Tân 
Cymunedol.

Eitem 3: Adroddiad y Gweinidog 

3.1 Yn dilyn yr ymgynghori ar werthuso perfformiad awdurdodau lleol yn erbyn targedau'r 
cytundebau polisi, dywedodd y Gweinidog fod hanner y cytundebau polisi yn barod i fynd 
rhagddynt. Caent eu hanfon at awdurdodau lleol yn fuan i'w llofnodi.

3.2 Dywedodd y Gweinidog na fyddai newidiadau i Ran II Deddf Llywodraeth Leol 1988, i 
ganiatáu i awdurdodau lleol gymryd materion masnachol i ystyriaeth wrth dendro a dyfarnu 
contractau, yn effeithio'n uniongyrchol ar gynghorau tref a chymuned. Dywedodd y byddid yn 
ystyried canllawiau ar gaffael mewn cynghorau tref a chymuned yn dilyn yr astudiaeth asesu 
arfaethedig.

3.3 Hysbysodd y Gweinidog y Pwyllgor iddi yn ddiweddar fynychu Cynhadledd flynyddol Fforwm 
Deddf Cadwraeth Ynni yn y Cartref (HECA) Cymru. Nod y gynhadledd oedd codi ymwybyddiaeth 
o ofynion y Ddeddf. O dan y Ddeddf mae gofyn i awdurdodau lleol ddatblygu a gweithredu 
strategaethau sy'n anelu at wella effeithlonrwydd ynni tai domestig dros gyfnod o 10 mlynedd. 
Dywedodd y Gweinidog ei bod wedi ceisio barn Cymdeithas Llywodraeth Leol Cymru ar ba 
fesurau sy'n ofynnol i gefnogi awdurdodau lleol wrth iddynt dywys gweithgareddau HECA yn eu 
blaen.

3.4 Dywedodd y Gweinidog fod £2 filiwn wedi ei gymeradwyo hyd yma i gefnogi'r rhaglen Rhoi 
Cymunedau'n Gyntaf. Dywedodd fod £900,000 wedi ei ddyrannu i Datblygu Cymunedol Cymru, 
Sefydliad Brenhinol y Deillion a'r Rhwydwaith Cefnogi Rhoi Cymunedau'n Gyntaf o dan y Gronfa 
Cefnogi Cymunedau. Yn ogystal, dyrannwyd £94,475 i Gyngor Gweithredu Gwirfoddol Cymru er 
mwyn helpu i ymestyn partneriaethau cymunedol effeithiol ar draws Cymru. Dywedodd y 
Gweinidog fod £966,640 wedi ei ryddhau i awdurdodau lleol a phartner sefydliadau i'w helpu i 
baratoi ar gyfer gweithredu Rhoi Cymunedau'n Gyntaf. 

3.5 Amlinellodd y Gweinidog y trefniadau newydd a wnaethpwyd i ddosbarthu adnoddau nawdd 
cyfatebol y Gronfa Adfywio Leol i awdurdodau lleol, drwy ddyraniadau mynegol. Byddai'r rhain yn 
disodli'r cylchoedd cynnig ac yn caniatáu i awdurdodau lleol mewn ardaloedd Amcan 1, Amcan 2 
a Menter URBAN II ddefnyddio'r cyllid y gwyddant sydd ar gael o'r gronfa fel nawdd cyfatebol yn 
erbyn blaenoriaethau lleol am nawdd Ewropeaidd. Dywedodd na fyddai'r trefniadau cyllido hyn yn 



berthnasol i gyllid ar wahân i nawdd cyfatebol o fewn awdurdodau lleol nac i brosiectau'r sector 
gwirfoddol. Fodd bynnag, câi'r trefniadau ymgeisio i'r mathau hyn o brosiectau eu cyhoeddi'n fuan. 
Byddid yn ystyried cynigion am gyllid ar wahân i nawdd cyfatebol, nas cymeradwywyd yn y cylch 
cynnig diwethaf yn 2001-02, sydd wedi eu hailgyflwyno.

3.6 Codwyd y pwyntiau canlynol yn ystod y drafodaeth:

●     Croesawai'r Pwyllgor y trefniadau newydd i ddosbarthu adnoddau nawdd cyfatebol y 
Gronfa Adfywio Leol i awdurdodau lleol. Fodd bynnag, byddai'n bwysig hefyd rhoi sylw i 
anghenion yr ardaloedd hynny nad ydynt yn gymwys i gael nawdd Ewropeaidd. Nodwyd 
mai Sir y Fflint oedd yr un awdurdod lleol heb ddyraniadau mynegol o ran adnoddau nawdd 
cyfatebol y Gronfa Adfywio Leol.

●     Ymrwymodd y Gweinidog i ddarparu manylion pellach am y cytundebau polisi a gwblhawyd 
gyda'r awdurdodau lleol.

●     Croesawai'r Aelodau y symudiad i roi cefnogaeth bellach i weithgareddau HECA o fewn 
awdurdodau lleol. Rhaid oedd hybu gweithgareddau HECA ledled y diwydiant adeiladu i 
sicrhau bod ystyriaeth yn cael ei rhoi i effeithlonrwydd ynni wrth godi cartrefi newydd. 
Dywedodd y Gweinidog y byddid yn mynd ati i adolygu'r Cynllun Effeithlonrwydd Ynni yn y 
Cartref yn gynnar y flwyddyn nesaf.

●     Cytunodd y Gweinidog i roi adroddiad diweddaru i'r Pwyllgor ar y dyraniadau cyllido i'r 
rhaglen Rhoi Cymunedau'n Gyntaf yn ei hadroddiad ysgrifenedig nesaf.

 

Eitem 4: Adolygiad o broses y strategaethau tai lleol – Ystyried yr ymatebion i'r 
ymgynghori ar adroddiad y gweithgor: 

4.1 Dywedodd y Gweinidog mai ffrwyth y cam cyntaf yn yr adolygiad o broses y strategaethau tai 
lleol yw adroddiad y gweithgor ar gynigion i sefydlu fframwaith newydd ar gyfer Strategaethau Tai 
Lleol. Ymgynghorwyd ar y cynigion ac roedd pawb a ymatebodd wedi rhoi croeso cyffredinol i'r 
adroddiad a'i argymhellion. Codwyd nifer o faterion allweddol yn yr ymatebion, yn arbennig 
bryderon yngln â'r goblygiadau o ran adnoddau a dichonoldeb paratoi strategaethau drafft erbyn 
Hydref 2002. Cydnabu'r Gweinidog y gallai rhai awdurdodau gael anhawster i gynhyrchu 
strategaethau yr oeddynt wedi ymchwilio'n llawn iddynt erbyn hynny, ond credai y byddai oedi 
pellach yn annerbyniol i fwyafrif y cyrff tai.

4.2 O ran adnoddau, dywedodd y Gweinidog nad oedd strategaethau tai lleol yn beth newydd. 
Roedd awdurdodau lleol wedi cynhyrchu strategaethau am flynyddoedd lawer fel rhan o'r rôl tai 



strategol. Ceisiai'r cynigion yn yr adroddiad anadlu bywyd newydd i'r broses a goresgyn y 
diffygion a welai pobl mewn rhai strategaethau. Gall effaith y cynigion amrywio o awdurdod i 
awdurdod, yn dibynnu ar sut y mae'r swyddogaeth cynllunio strategol yn cael ei threfnu a'i chyllido 
ar hyn o bryd. Dywedodd y Gweinidog y byddir yn parhau i ddarparu cyllid rhannol ar gyfer 
asesiadau o'r angen a'r galw am dai. Byddai hyn yn help i'r awdurdodau lleol hynny y mae angen 
iddynt gynnal dadansoddiad mwy trylwyr o'r gofynion tai i lunio strategaethau tai lleol.

4.3 Derbyniad cymysg a gafodd y cynnig i wneud strategaethau yn ofyniad statudol o du'r rhai yr 
ymgynghorwyd â nhw. Byddai'n rhaid wrth ddeddfwriaeth sylfaenol i wneud hynny. Dywedodd y 
Gweinidog y câi awdurdodau lleol eu monitro i sicrhau eu bod yn gweithredu a, phe bai raid, 
byddid yn rhoi ystyriaeth bellach i roi'r broses ar sail statudol, ar y cyd â Chymdeithas Llywodraeth 
Leol Cymru.

4.4 Codwyd y pwyntiau canlynol yn ystod y drafodaeth: 

●     Roedd yna gefnogaeth gyffredinol i'r camau arfaethedig i roi'r fframwaith newydd i 
Strategaethau Tai Lleol ar waith. Teimlai rhai Aelodau y byddai'n rhaid wrth adnoddau 
ychwanegol i helpu awdurdodau lleol i gynhyrchu a gweithredu'r strategaethau. Byddai 
goblygiadau cyfundrefn newydd y Strategaethau Tai Lleol o ran adnoddau yn amrywio 
ymysg awdurdodau lleol yn dibynnu ar eu prosesau cynllunio strategol presennol. 
Rhagwelwyd y byddai'r ffaith na fyddai angen cynhyrchu'r strategaethau ond bob pum 
mlynedd yn lleddfu'r angen am adnoddau ychwanegol. Yn y gorffennol roedd gofyn i'r 
awdurdodau lleol gynhyrchu strategaeth bob tair blynedd, ond roedd llawer yn cynhyrchu 
strategaeth newydd bob blwyddyn. 

●     

●     Cytunai'r Pwyllgor fod Strategaethau Tai Lleol yn chwarae rhan annatod mewn 
Strategaethau Cymuned. Awgrymodd un Aelod y dylai strategaethau tai ategu a chefnogi 
Strategaethau Cymuned a bod yn sail i lawer o'r gwaith Rhoi Cymunedau'n Cyntaf ac 
adfywio cymunedol. Cytunodd y Gweinidog i ystyried y gorgyffwrdd rhwng Rhoi 
Cymunedau'n Gyntaf a chyllid adfywio cymunedol arall.

●     Cytunodd y Gweinidog i edrych ar ffyrdd o annog awdurdodau lleol i gydymffurfio â'r 
canllawiau newydd ar Strategaethau Tai Lleol.

4.5 Gwahoddodd y Cadeirydd y Gweinidog i gymryd barn y Pwyllgor i ystyriaeth wrth dywys y 
fframwaith newydd i Strategaethau Tai Lleol yn ei flaen.

Eitem 5: Cyfrifon Refeniw Tai – Ystyried cymhorthdal 2002-03: 

5.1 Hysbysodd y Gweinidog y Pwyllgor fod angen ymgynghori ag awdurdodau lleol ynghylch 



cynnydd canllaw o 3.5% mewn rhenti at ddiben y cymhorthdal Cyfrifon Refeniw Tai (HRA) ar gyfer 
2002-03. Byddai lefel y cymhorthdal HRA, wedi'i seilio ar y cynnydd canllaw mewn rhenti, yn 
caniatáu i awdurdodau lleol lunio'u cyllidebau a phennu'u rhenti. 

5.2 Dywedodd y Gweinidog y byddai angen penderfynu pa un y dylid rhoi blaenoriaeth i gynyddu'r 
adnoddau sydd ar gael i awdurdodau lleol i'r eithaf yn hytrach na gostwng lefel y cynnydd canllaw 
mewn rhent. Y bwriad oedd cadw'r canllawiau rhent ar y 3.5 y cant a nodwyd gan y Trysorlys.

5.3 Codwyd y pwyntiau canlynol yn ystod y drafodaeth:

●     Croesawai’r Pwyllgor y symudiad i gadw'r rhenti canllaw ar 3.5 y cant. Byddai hyn yn 
caniatáu i awdurdodau lleol gynyddu i'r eithaf yr adnoddau sydd ar gael i reoli a chynnal a 
chadw'r stoc tai, yn enwedig ar gyfer atgyweirio a gwneud gwelliannau.

●     Cadarnhaodd y Gweinidog fod y llinell sylfaen y seiliwyd y ffigyrau yn y papur arni yn rhoi 
ystyriaeth lawn i'r cynnydd yn y lwfansau rheoli a chynnal a chadw a gyhoeddwyd ar gyfer 
2001-02 yn y cymhorthdal HRA.

●     Nododd y Pwyllgor fod y canllaw rhent o 3.5 y cant yn cyfateb i gynnydd o 2.2 y cant, neu 
oddeutu £25 yr annedd yn y swm sydd ar gael ar gyfer y lwfansau rheoli a chynnal a chadw.

●     Pe ceid cynnydd o 1 y cant uwchlaw'r cynnydd canllaw a awgrymir yn y rhent, nodwyd y 
byddai awdurdodau lleol yn elwa o oddeutu £1.2 miliwn, oni bai fod y Cynulliad yn cyllido'r 
costau ad-daliadau rhent ychwanegol gwerth oddeutu £2.7 miliwn a ddeilliai o hynny.

5.4 Gwahoddodd y Cadeirydd y Gweinidog i gymryd barn y Pwyllgor ar y cynnydd rhent canllaw i 
ystyriaeth yng nghyswllt cymhorthdal y Cyfrifon Refeniw Tai ar gyfer 2002-03.

Eitem 6: Rôl cynghorau tref a chymuned gan gynnwys cyflwyniad gan Fforwm Cynghorau 
Lleol Cymru: LGH-13-01 (p.3) ac LGH-13-01 (p.4)

6.1 Dywedodd y Gweinidog fod y Cyngor Partneriaeth Llywodraeth Leol wedi cefnogi bwriad y 
Cynulliad i gynnal astudiaeth asesu i ystyried rôl cynghorau tref a chymuned. Roedd y fanyleb 
ddrafft ar gyfer y prosiect ymchwil ar gael a châi barn y Pwyllgor ei chymryd i ystyriaeth unwaith y 
byddai wedi ei llunio'n derfynol.

6.2 Gwahoddodd y Cadeirydd y Cynghorydd Richard Edwards a'r Cynghorydd Mair Stephens i'r 
cyfarfod. Mynegodd bryder yngln â'r sylw a roddwyd i'r mater yn y wasg y diwrnod hwnnw cyn i'r 
Pwyllgor drafod rôl cynghorau tref a chymuned. Tynnodd sylw'n arbennig at sylwadau a 
briodolwyd i arweinydd Castell-nedd Port Talbot a darllenodd e-bost yr oedd wedi ei dderbyn oddi 
wrth y Cynghorydd Noel Cowley yn gwrthbrofi'r erthygl.

6.3 Cyflwynodd y Cynghorydd Richard Edwards a'r Cynghorydd Mair Stephens eu papur (LGH-13-



01 (p.4)) i'r Pwyllgor.

6.4 Codwyd y pwyntiau canlynol yn ystod y drafodaeth:

●     Croesawai'r Pwyllgor y cyflwyniad a'r prosiect ymchwil. Cytunai'r Aelodau fod cynghorau 
tref a chymuned yn gwneud cyfraniad gwerthfawr i lywodraeth leol. Roedd y ffaith eu bod 
yn cael eu cynrychioli ar y Cyngor Partneriaeth Llywodraeth Leol yn adlewyrchu hynny.

●     Cytunai'r Aelodau y byddai angen gwybodaeth bellach am y gweithgareddau, y dosbarthiad 
daearyddol a'r gwasanaethau a ddarparir gan gynghorau tref a chymuned cyn mynd ati i 
nodi ffyrdd o ddatblygu eu rôl. Teimlid y byddai angen rhoi sylw i'r gwahaniaeth a'r 
amrywiaeth ym maint, adnoddau a gallu cynghorau tref a chymuned os oeddynt i ysgwyddo 
gwasanaethau ychwanegol. 

●     Cymeradwyai'r Pwyllgor y symudiad i sefydlu un corff cynrychiadol. Ar hyn o bryd roedd 
yna bedair cymdeithas i gynghorau cymuned yng Nghymru a ddeuai ynghyd i ffurfio Fforwm 
Cynghorau Lleol Cymru. Croesawai'r Aelodau y Fforwm a theimlent ei fod yn gam 
cadarnhaol ymlaen tuag at sefydlu un gymdeithas. Nododd yr Aelodau yr awgrym y byddai 
cyfathrebu pellach â chymdeithasau'r cynghorau tref a chymuned yn cael ei gyfeirio i'r 
Fforwm o hyn allan. Dywedodd y Gweinidog y byddid yn ystyried pa adnoddau sydd ar 
gael, a allai helpu i sefydlu un corff cynrychiadol. 

●     Cafwyd rhywfaint o drafod ar y berthynas rhwng y prif gynghorau a'r cynghorau tref a 
chymuned. Nodwyd bod y berthynas sy'n bodoli ar hyn o bryd yn amrywio rhwng 
awdurdodau lleol. Teimlid y byddai cynigion a ddeilliai o'r astudiaeth asesu yn help i wella'r 
berthynas rhwng awdurdodau lleol a chynghorau tref a chymuned.

●     Croesawai'r Pwyllgor y drefn arloesol yr oedd llawer o gynghorau tref a chymuned yn ei 
mabwysiadu yn ogystal â'u hymrwymiad i weithio drwy bartneriaeth. Yn arbennig, 
canmolodd y cydweithio gyda chynghorau cyfagos, a oedd yn cynnwys cronni adnoddau. 
Teimlid y gellid elwa ymhellach drwy sefydlu cyd gonsortiwm prynu, a fyddai'n help i 
oresgyn y problemau caffael yr oedd llawer o gynghorau tref a chymuned llai yn eu 
hwynebu.

●     Roedd yr Aelodau o blaid sefydlu swydd gyswllt benodol i hwyluso cyfathrebu rhwng y 
Cynulliad a chynghorau tref a chymuned. Byddai hyn yn help i gynghorau ddatblygu gwell 
dealltwriaeth o strwythurau'r Cynulliad. Awgrymwyd y byddai sefydlu un corff cynrychiadol 
hefyd yn hwyluso deialog agored ac yn annog cyfathrebu effeithiol.

●     Cafwyd rhywfaint o drafod yngln â chynnwys cynghorau tref a chymuned yn ymarferiadau 
ymgynghori'r Cynulliad. Nodwyd mai adnoddau cyfyngedig sydd gan y cynghorau, a bod 
hynny'n aml yn ei gwneud hi'n anodd lledaenu gwybodaeth i'r aelodau. Teimlid y byddai 
gwell mynediad i'r rhyngrwyd yn fodd i gynghorau ymateb yn briodol i ymarferiadau 
ymgynghori. Cytunodd y Gweinidog i ymchwilio i'r posibilrwydd o helpu cynghorau tref a 



chymuned i gynyddu mynediad i'r rhyngrwyd.

●     Awgrymwyd y dylai cyllid fod ar gael i helpu cynghorau sy'n ymgymryd â chynlluniau 
arloesol i wella eu hardal ac amddiffyn gwasanaethau lleol, er enghraifft siopau a garejys 
lleol. Pwysleisiodd yr Aelodau yr angen am dryloywder wrth gyflenwi gwasanaethau ac am 
i'r gwasanaethau hynny fod yn rhai uchel eu hansawdd er mwyn cadw cefnogaeth 
trethdalwyr lleol.

●     Croesawai'r Pwyllgor y symudiad i godi'r trothwy, sy'n ei gwneud yn ofynnol i gynghorau 
cymuned gynhyrchu cyfrifon incwm a gwariant, o £5,000 o £50,000. Yn ogystal, 
cymeradwyai gynigion y Comisiwn Archwilio a fyddai'n gostwng y gofynion archwilio i 
gynghorau lleol sydd â throsiant o lai na £500,000 ac yn effeithio'n sylweddol ar fwyafrif y 
cynghorau cymuned yng Nghymru.

●     Roedd rhywfaint o gefnogaeth i ddatblygu rôl manylu i gynghorau tref a chymuned, a 
fyddai'n rhoi sylw i berfformiad ac effeithiolrwydd prif gynghorau. 

●     Cytunodd y Gweinidog i adrodd yn ôl i'r Pwyllgor ar ganlyniad yr astudiaeth asesu.

6.5 Diolchodd y Cadeirydd i'r Cynghorydd Richard Edwards a'r Cynghorydd Mair Stephens am eu 
cyflwyniad ac am ateb cwestiynau'r Aelodau. Gwahoddodd y Gweinidog i gymryd barn y Pwyllgor 
i ystyriaeth wrth bennu gofynion y prosiect ymchwil i rôl cynghorau tref a chymuned yn derfynol.

 

Eitem 7: Gweithgor Diogelwch Tân Cymunedol – Adroddiad Cyntaf: LGH-13-01- (p.5)

7.1 Croesawodd y Cadeirydd Ann Jones AC i'r cyfarfod a gwahoddodd hi i ymuno â'r Pwyllgor yn 
ei drafodaeth ar adroddiad y Gweithgor Diogelwch Tân Cymunedol.

7.2 Dywedodd y Gweinidog i'r Gweithgor Diogelwch Tân Cymunedol gael ei sefydlu yn dilyn 
trafodaethau rhwng Gweinidogion a chynrychiolwyr o'r tri Gwasanaeth Tân yng Nghymru a'r 
awydd o'r naill ochr a'r llall i sicrhau bod y Llywodraeth, sefydliadau sector cyhoeddus a chyrff 
sector preifat yn gweithio gyda'i gilydd i ostwng nifer y marwolaethau a'r anafiadau a achosir gan 
dân, ac i ddiogelu eiddo domestig a chyhoeddus yng Nghymru. Amlinellai'r adroddiad sawl 
argymhelliad gan gynnwys gwifro synwyryddion mwg i mewn i dai cymdeithasol a gosod 
taenellwyr mewn Tai Aml-ddaliadaeth ac adeiladau cyhoeddus aml-ddaliadaeth mawr eraill.

7.3 Cyfarfu'r Gweithgor gyntaf ym mis Mai ac ers hynny mae wedi ystyried nifer o faterion gan 
gynnwys goblygiadau ariannol ei argymhellion, materion technegol a chyfreithiol, materion 
cymdeithasol a moesol a gweithgaredd hyrwyddo cysylltiol.

7.4 Codwyd y pwyntiau canlynol yn ystod y drafodaeth:



●     Croesawai'r Pwyllgor yr adroddiad a chymeradwyodd ei argymhellion. Teimlid y byddai 
cyflwyno synwyryddion mwg sy'n cael eu gwifro i mewn i adeiladau yn fodd i ostwng i'r 
eithaf nifer y marwolaethau a'r anafiadau a achosir gan dân. Yn ogystal, roedd yn holl-
bwysig addysgu deiliaid tai am yr angen i gynnal larymau mwg i wneud yn sir eu bod yn 
gweithio'n iawn ac i'w huwchraddio pan fo angen.

●     Croesawai'r Aelodau y dyraniad £3 miliwn ar gyfer 2002-03 i dywys argymhellion y 
Gweithgor yn eu blaen. Nodwyd y byddai datblygu strategaeth diogelwch tân yng Nghymru 
yn faes y rhoddid blaenoriaeth iddo i'r dyfodol ac y byddid yn ystyried cyllid pellach fel rhan 
o gylch cyllideb 2002.

●     Cafwyd rhywfaint o drafod yngln â thrwyddedu Tai Aml-ddaliadaeth. Awgrymwyd y byddai 
trwyddedu statudol yn hyrwyddo diogelwch rhag tân ymhellach ac yn lleihau'r risg o 
farwolaethau ac anafiadau a achosir gan dân ymysg y grwpiau sy'n fwyaf agored i niwed. 
Nodwyd y câi'r adroddiad ei gylchredeg i awdurdodau lleol i ddangos cefnogaeth i'r syniad 
o ddatblygu cynlluniau cofrestru gwirfoddol cyn y câi trwyddedu gorfodol ei gyflwyno.

●     Cytunodd y Gweinidog i ystyried y ffordd orau o godi gyda Llywodraeth y DU fater 
datganoli'r rheoliadau adeiladu i'r Cynulliad.

●     

●     Mynegwyd siom nad oedd y Gwasanaeth Tân yn bartner statudol o fewn Partneriaethau 
Gostwng Troseddu. Teimlid bod yr awdurdod tân yn rhagweithiol yn y ffordd y mae'n ymdrin 
â throseddu, yn enwedig dwyn ceir a llosgi bwriadol. Cytunodd y Gweinidog i ofyn i David 
A’Herne, Cyfarwyddwr Cymru dros Ostwng Troseddu, i roi adroddiad diweddaru i'r Pwyllgor 
ar y Partneriaethau Gostwng Troseddu.

●     Cytunodd y Pwyllgor i dderbyn cyflwyniad ar losgi bwriadol a fyddai'n cynnwys data a 
gynhyrchwyd ar gyfrifiadur.

7.5 Gwahoddodd y Cadeirydd y Gweinidog i gymryd barn y Pwyllgor i ystyriaeth wrth dywys 
argymhellion y Gweithgor Diogelwch Tân Cymunedol yn eu blaen.

Eitem 8: Cyflwyniad gan Cymuned ar faterion tai a'r iaith Gymraeg: 

LGH-13-01 (p.6)

8.1 Croesawodd y Cadeirydd Gwilym Euros Roberts, Wyn Hobson a Dylan Foster Evans o 
Cymuned i'r cyfarfod a gwahoddodd nhw i wneud eu cyflwyniad.

8.2 Dywedodd Gwilym Euros Roberts fod prisiau tai o dan amgylchiadau normal yn adlewyrchu 
cyflwr yr economi lleol ac mai prisiau isel sydd i'w disgwyl mewn ardaloedd lle mae'r economi yn 
wan, cyflogau yn isel a diweithdra yn uchel. Fodd bynnag, fel arall oedd hi yng nghefn gwlad 



Cymru gyda phrisiau'n uchel a thu hwnt i gyrraedd pobl leol oherwydd ffactorau allanol.

8.3 Awgrymodd nifer o atebion polisi posibl i ymdrin â'r broblem hon, yn eu mysg: dynodi tai ar 
gyfer pobl leol; cymryd camau gorfodi yn erbyn landlordiaid sy'n annog pobl o gefndiroedd 
difreintiedig yn Lloegr i fyw mewn ardaloedd difreintiedig yng Nghymru; mynd ati'n egnïol i annog 
pobl i beidio â phrynu cartrefi gwyliau mewn ardaloedd Cymraeg eu hiaith; a chynnig rhagor o 
gymorth i bobl leol er mwyn iddynt allu manteisio ar y tai sydd ar gael.

8.4 Dywedodd Gwilym Euros Roberts mai ffordd o gefnogi cymunedau lleol oedd yn aml yn wan 
yn economaidd ac o dan bwysau yn ieithyddol oedd y canllawiau polisi a awgrymir. Dywedodd fod 
yr atebion i'r argyfwng tai yn gymhleth. Fodd bynnag, ni ddylai'r cymhlethdod hwnnw atal y 
llywodraeth rhag ceisio canfod a gweithredu'r atebion hynny.

8.5 Cefnogai Cymuned gynllun Homebuy'r Cynulliad sy'n cynnig cyfle i brynu cartref fel dewis arall 
yn lle rhentu i bobl na allent fforddio t addas heb gymorth. Roedd y cynllun yn gyfraniad pwysig 
tuag at gyfiawnder cymdeithasol gan ei fod yn galluogi pobl leol i brynu tai a byw yn eu 
cymunedau eu hunain. Fodd bynnag, teimlai y dylid darparu rhagor o gyllid i gwrdd â'r galw am y 
cynllun.

 

8.6 Codwyd y pwyntiau canlynol yn ystod y drafodaeth:

●     Cytunai'r Aelodau fod y Cynulliad wedi dangos ei ymrwymiad parhaus i sicrhau bod pobl 
leol yn cael y cyfle i aros yn eu cymunedau eu hunain. Câi hyn ei gyflawni yn rhannol drwy 
ddarparu tai a chyfleoedd gwaith addas. Byddai gorfodi arferion cyfyngol er mwyn ymdrin â 
phroblemau tai Cymru wledig yn annerbyniol ac anymarferol. Roedd yn hanfodol bod y 
Cynulliad yn parhau i hyrwyddo dewis rhydd i bobl leol ac eraill o fewn cymunedau 
Cymraeg eu hiaith.

●     Nodwyd bod y Cynulliad wedi dangos ei ymrwymiad i fynd i'r afael â phroblemau tai yng 
nghefn gwlad drwy hyrwyddo cynlluniau prynu tai am gost isel. Roedd y rhain yn cynnwys y 
cynllun Homebuy lle gallai Landlordiaid Cymdeithasol Cofrestredig ddarparu benthyciad 
ecwiti di-log y byddid yn ei dalu'n ôl pan gâi'r eiddo ei werthu. Yn sgîl cyflwyno trothwy 
ecwiti o 50 y cant ddechrau'r flwyddyn byddai mwy o bobl leol mewn ardaloedd gwledig yn 
gallu prynu cartrefi yn eu cymunedau presennol. 

●     Cafwyd rhywfaint o drafod ar gyllideb y Grant Tai Cymdeithasol sydd ar hyn o bryd yn £56.4 
miliwn y flwyddyn. Câi mwyafrif cyllideb y Grant Tai Cymdeithasol ei ddyrannu i 
awdurdodau lleol oedd yn gallu comisiynu Landlordiaid Cymdeithasol Cofrestredig i 
ddarparu tai ar rent a chynlluniau prynu tai am gost isel yn unol â blaenoriaethau a 
bennwyd yn lleol. Nodwyd bod awdurdodau lleol yn gyffredinol yn rhoi blaenoriaeth is i 
gynlluniau prynu tai am gost isel.



●     Teimlai rhai Aelodau y dylid cynyddu'r £18 miliwn o gyllideb y Grant Tai Cymdeithasol a 
ddyrannir i awdurdodau gwledig. Nodwyd na chyfyngir ar y swm y gall awdurdodau ei 
ddyrannu i Homebuy allan o gyllideb y Grant Tai Cymdeithasol mewn ardaloedd gwledig. 
Yn ogystal, roedd nawdd cyfatebol o £1.5 miliwn wedi ei ddarparu gogyfer â Grant Tai 
Cymdeithasol a ddyrannir i Homebuy gwledig gan awdurdodau lleol.

●     Roedd yna gefnogaeth i gyflwyno ‘pecyn croeso’ ar gyfer darpar brynwyr gan werthwyr tai. 
Byddai'r pecyn yn egluro cefndir ieithyddol a diwylliannol y gymuned. Awgrymwyd y gellid 
hyrwyddo'r iaith Gymraeg ymysg pobl nad ydynt yn lleol drwy gynlluniau iaith cymunedol a'r 
sector gwirfoddol. Nod y Cynulliad oedd creu cymdeithas ddwyieithog sydd wedi ei seilio ar 
barch o'r naill ochr a'r llall.

●     Cafwyd rhywfaint o drafod yngln ag effaith nifer fawr o gartrefi gwyliau ar rwydweithiau 
cymdeithasol ac ieithyddol mewn ardaloedd gwledig. Teimlai rhai Aelodau fod tai sy'n aros 
yn wag am ran helaeth o'r flwyddyn yn cael effaith negyddol ar y gymuned a'r amgylchedd 
cyfagos. Yn ogystal, awgrymwyd y gallai cartrefi gwyliau, sy'n cael eu gosod am ran o'r 
flwyddyn, ychwanegu'n anfwriadol at y broblem digartrefedd. Gallai hyn greu pwysau 
ychwanegol ar awdurdodau lleol ac effeithio ar y broses o osod a dyrannu tai yn yr ardal 
leol.

●     Roedd yna rywfaint o gefnogaeth i'r angen i gael caniatâd cynllunio cyn newid annedd 
parhaol yn gartref gwyliau. Fodd bynnag, dylai unrhyw symudiad i gyfyngu nifer y cartrefi 
gwyliau gymryd rôl twristiaeth yn cryfhau economi cefn gwlad i ystyriaeth. Yn ogystal, roedd 
yn bwysig osgoi cosbi pobl leol a oedd am werthu eu heiddo.

●     Roedd yna bryder bod yr argymhellion mwy radical, gan gynnwys ailasesu caniatâd 
cynllunio a oedd wedi ei roi cynt er mwyn cymryd yr iaith Gymraeg i ystyriaeth, yn 
orfiwrocrataidd ac na fyddent o fawr o werth i helpu i ymdrin â'r broblem tai mewn 
cymunedau gwledig. Fodd bynnag, roedd yna gefnogaeth i arolygon effaith ieithyddol, sydd 
wedi eu cyflwyno gan y Gweinidog dros yr Amgylchedd.

●     Cafwyd rhywfaint o drafod ar y galw am dai newydd. Nodwyd bod asesiadau anghenion tai 
yn cael eu cynnal gan awdurdodau lleol ar lefel leol. Byddai'n bwysig i Strategaethau Tai 
Lleol a datblygiadau tai dilynol adlewyrchu anghenion y cymunedau. 

●     Roedd yna gefnogaeth i'r angen i fynd i'r afael â thai o ansawdd wael yn y sector rhentu 
preifat. Teimlid y byddai trwyddedu Tai Aml-ddaliadaeth yn help, yn rhannol, i wella safonau 
o fewn y sector rhentu.

●     Cytunodd y Gweinidog i edrych ar y cynlluniau a gyflwynwyd yn Ardal y Llynnoedd ac 
Exmoor i frwydro yn erbyn y broblem bod prisiau tai mewn cymunedau gwledig yn cael eu 
gwthio i fyny yn sgîl dyfodiad pobl nad ydynt yn lleol, a hynny ar draul pobl leol.



8.7 Diolchodd y Cadeirydd i gynrychiolwyr Cymuned am eu cyflwyniad ac am gymryd rhan yn y 
drafodaeth.

Eitem 9: Adolygiad Iaith Gymraeg y Pwyllgor Diwylliant – Ystyried effaith polisïau a 
rhaglenni o fewn cylch gorchwyl y Pwyllgor Llywodraeth Leol a Thai ar yr iaith Gymraeg: 
LGH-13-01 (p.7)

9. Cytunodd y Pwyllgor i ohirio'r eitem hon tan y cyfarfod ar 21 Tachwedd.

Eitem 10: Cofnodion cyfarfod 24 Hydref: LGH-12-01 (min)

10.1 Cytunodd y Gweinidog i ysgrifennu at Janet Davies yngln â phrosiectau Rhoi Cymunedau'n 
Gyntaf ym Mlaenau'r Cymoedd, yn enwedig Cwm Ogwr.

2.  Cytunwyd ar gofnodion cyfarfod 24 Hydref. 

 

 

 

Ysgrifenyddiaeth y Pwyllgor Tachwedd 2001

CRYNODEB O'R PWYNTIAU GWEITHREDU

1. Ymrwymodd y Gweinidog i ddarparu manylion pellach am y cytundebau polisi a gwblhawyd 
gyda'r awdurdodau lleol.

2. Cytunodd y Gweinidog i roi adroddiad diweddaru i'r Pwyllgor ar y dyraniadau cyllido i'r rhaglen 
Rhoi Cymunedau'n Gyntaf yn ei hadroddiad ysgrifenedig nesaf.

3. Cytunodd y Gweinidog i ystyried y gorgyffwrdd rhwng Rhoi Cymunedau'n Gyntaf a chyllid 
adfywio cymunedol arall.

4. Cytunodd y Gweinidog i edrych ar ffyrdd o annog awdurdodau lleol i gydymffurfio â'r canllawiau 
newydd ar Strategaethau Tai Lleol.

5. Cytunodd y Gweinidog i ymchwilio i'r posibilrwydd o helpu cynghorau tref a chymuned i 
gynyddu mynediad i'r rhyngrwyd.

6. Cytunodd y Gweinidog i adrodd yn ôl i'r Pwyllgor ar ganlyniad yr astudiaeth asesu.



7. Cytunodd y Gweinidog i ystyried y ffordd orau o godi gyda Llywodraeth y DU fater datganoli'r 
rheoliadau adeiladu i'r Cynulliad.

8. Cytunodd y Gweinidog i ofyn i David A’Herne, Cyfarwyddwr Cymru dros Ostwng Troseddu, i roi 
adroddiad diweddaru i'r Pwyllgor ar y Partneriaethau Gostwng Troseddu.

9. Cytunodd y Pwyllgor i dderbyn cyflwyniad ar losgi bwriadol a fyddai'n cynnwys data a 
gynhyrchwyd ar gyfrifiadur.

10. Cytunodd y Gweinidog i ysgrifennu at Janet Davies yngln â phrosiectau Rhoi Cymunedau'n 
Gyntaf ym Mlaenau'r Cymoedd, yn enwedig Cwm Ogwr.

11. Cytunodd y Gweinidog i edrych ar y cynlluniau a gyflwynwyd yn Ardal y Llynnoedd ac Exmoor 
i frwydro yn erbyn y broblem bod prisiau tai mewn cymunedau gwledig yn cael eu gwthio i fyny yn 
sgîl dyfodiad pobl nad ydynt yn lleol, a hynny ar draul pobl leol.

